АЙМГИЙН ИТХ, АЖЛЫН АЛБАНААС
2022 ОНЫ 10-Р САРД ХИЙЖ ГҮЙЦЭТГЭСЭН
                                                          АЖЛЫН МЭДЭЭ
2022.10.28.                                                                                                         Зуунмод.
Аймгийн ИТХ, Ажлын албанаас 10 дугаар  сард дараах ажлуудыг хийж гүйцэтгэлээ.
Аймгийн ИТХ-ын Зөвлөлийн 5 дугаар хурал 10-р сарын 03-ны өдөр, Зөвлөлийн ээлжит бус 2-р хурал 10-р сарын 07-ний өдөр, аймгийн ИТХ-ын 12 дугаар Хуралдаан 10-р сарын 10-ны өдөр тус тус хуралдлаа.
Аймгийн ИТХ-ын Зөвлөлийн 5 дугаар хуралдаанаар аймгийн хөгжлийн 2023 оны төлөвлөгөөний төслийн тухай асуудлыг хэлэлцэж Хурлын хороодод шилжүүлэв. 2023 онд иргэнд өмчлүүлэх газрын байршил, хэмжээ, зориуулалтыг батлах санал уламжлах тухай, Аймгийн зарим газар нутгийг тусгай хамгаалалтад авах тухай, Зуунмод, Сэргэлэн сумдын хилийн цэсийн талаар санал уламжлах тухай, Газрын тосны хайгуулын талбайн дүгнэлт гаргуулах тухай асуудлуудыг хэлэлцэн Хурлын Газрын харилцаа, байгаль орчин, хөдөөгийн хөгжлийн хороонд шилжүүлэв.
Сэргэлэн сумын хөгжлийн ерөнхий төлөвлөгөө батлах тухай асуудлын боловсруулалтын түвшинг сайжруулахаар төсөл өргөн баригчид буцаав.
Түүх соёлын үл хөдлөх дурсгалыг сум, орон нутгийн хамгаалалтад авах тухай асуудлыг хэлэлцэн Хурлын Нийгмийн бодлого, хүний хөгжлийн хороонд шилжүүллээ.
Аймгийн ИТХ-ын шагналын журамд өөрчлөлт оруулах тухай асуудлыг хэлэлцэн Хурлын Нутгийн удирдлага, цахим хөгжлийн хороонд шилжүүлэв. 
Мөн Нутгийн өөрөө удирдах байгууллагын 30 жилийн ойг тэмдэглэн өнгөрүүлэх Хүндэтгэлийн хуралдааны тов тогтоох тухай асуудлыг хэлэлцээд аймгийн ИТХ-ын даргын захирамжаар батлав.
Хуралдааны тов тогтоож хэлэлцэх асуудлын дараалал тогтоох тухай асуудлыг хэлэлцээд аймгийн ИТХ-ын 12 дүгээр Хуралдааныг 10-р сарын 10-нд хуралдуулахаар тогттов.
Аймгийн ИТХ-ын Зөвлөлийн ээлжит бус 2-дугаар Хуралдаанаар аймгийн Засаг даргаас өргөн мэдүүлсэн аймгийн ИТХ-ын шагналаар шагнуулах тухай асуудлыг  хэлэлцэж Хурлын Хуралдаанаар хэлэлцүүлэхээр тогтов.
Аймгийн ИТХ-ын XII Хуралдаанаар:
1. Монгол Улсын 2021-2025 оны хөрөнгө оруулалтын хөтөлбөр болон бусад хөрөнгийн эх үүсвэртэй уялдуулан “Аймгийн хөгжлийн 2023 оны төлөвлөгөө” боловсруулсан тухай аймгийн Засаг даргын мэдээлэл, өргөн мэдүүлсэн төсөл, түүнд Хурлын Хороодоос хийсэн дүгнэлт, Төлөөлөгчдөөс гарсан саналыг хэлэлцээд “Аймгийн хөгжлийн 2023 оны төлөвлөгөө”-г хавсралтаар батлав.
Аймгийн хөгжлийн 2023 оны төлөвлөгөөг хэрэгжүүлэх ажлыг удирдлага, зохион байгуулалтаар хангаж, гүйцэтгэлд хяналт тавьж ажиллах, хөгжлийн төлөвлөгөөнд дэвшүүлсэн зорилтуудыг хэрэгжүүлэхэд шаардлагатай хөрөнгийн эх үүсвэрийг улсын болон аймгийн 2023 оны төсөвт тусган батлуулах, гадаад, дотоодын хөрөнгө оруулагч, байгууллага, иргэд, аж ахуйн нэгжийн хөрөнгө оруулалтыг татах, “Аймгийн хөгжлийн 2023 оны төлөвлөгөө”-нд тусгасан зорилтуудыг хэрэгжүүлж ажиллахыг аймгийн Засаг даргад даалгав.
	2. Аймгийн хэмжээнд 2023 онд иргэдэд өмчлүүлэх газрын тухай аймгийн Засаг даргын мэдээлэл, өргөн мэдүүлсэн төсөл, түүнд Хурлын Газрын харилцаа, байгаль орчин, хөдөөгийн хөгжлийн хорооноос хийсэн дүгнэлтийг хэлэлцээд аймгийн 27 сумын хэмжээнд 2023 онд газар өмчилж  авах иргэдийн нийт тоог 6267, 2023 оны өмчлүүлэх газрын хэмжээг 1325.69 га-гаар батлав.
	Аймгийн хэмжээнд 2023 онд иргэдэд өмчлүүлэх газрын зориулалт, хэмжээ, байршлыг хавсралтаар дэмжиж, Монгол Улсын Засгийн газарт уламжлахаар шийдвэрлэн, холбогдох материалыг Засгийн газарт хүргүүлэхийг аймгийн Засаг даргад даалгав.
3. Зарим газар нутгийг аймгийн тусгай хамгаалалтад авах тухай аймгийн Засаг даргын мэдээлэл, өргөн мэдүүлсэн төсөл, түүнд  Хурлын Газрын харилцаа, байгаль орчин, хөдөөгийн хөгжлийн хорооноос хийсэн дүгнэлтийг хэлэлцээд  аймгийн тусгай хамгаалалтад авах Баянцагаан сум Сац уул орчмын 148661 га, Алтанбулаг сум Цагаан бургаст орчмын 69049.2 га, Бүрэн сум Шивээт тойром орчмын 74916.8 га, Алтанбулаг, Баян-Өнжүүл, Баянцагаан сумдын  Зараат орчмын 172124.6 га, Эрдэнэсант, Өндөрширээт, Баян-Өнжүүл, Алтанбулаг сумдын Хоньтын уулс орчмын 260521.2 га, Баяндэлгэр сумын Галттайн хойд нуруу, Галттайн гол, Галттайн урд нуруу, Баруун бүрхийн даваа 29828.7 га, Хуцаа гол, Замын даваа, Ангын хар уул, Баатарын толгой овоо, Шинэ бүрхийн горхи орчмын 7120.9 га, Баянжаргалан сумын Авдар, Хөх овоо, Өлзийтийн овоо, Баян Эрхт овоо, Цагаан нуур орчмын 21892.2 га, нийт 8 байршлын 784114.6 га талбайн солбицолыг нэгдүгээр, зураглалыг хоёрдугаар хавсралтаар батлав.
     	Тус тогтоол батлагдсантай холбогдуулан аймгийн тусгай хамгаалалтад авсан газар нутгийн талаарх мэдээллийг Ашигт малтмалын газрын  мэдээллийн санд бүртгүүлэх, хамгаалалтын дэглэм, ашиглах горимыг тогтоохыг аймгийн Засаг даргад даалгав.
4.Зуунмод, Сэргэлэн сумдын хилийн цэсийн талаар санал уламжлах тухай аймгийн Засаг даргын өргөн мэдүүлсэн төсөл, түүнд Хурлын Хурлын Газрын харилцаа, байгаль орчин, хөдөөгийн хөгжлийн хорооноос хийсэн дүгнэлтийг хэлэлцээд тус асуудалд өмнөх хуралдаанаар томилогдсон ажлын хэсгийг үр дүнтэй ажиллуулж Зуунмод, Сэргэлэн сумдын удирдлагуудыг оролцуулан сумын ИТХ-аар хэлэлцүүлэн аймгийн ИТХ-д дахин өргөн мэдүүлэхийг аймгийн Засаг дарга, ажлын хэсэгт даалган буцаав.
5.Сумын хамгаалалтад байх түүх, соёлын үл хөдлөх дурсгалын жагсаалт батлах тухай мэдээлэл, өргөн мэдүүлсэн төсөл, түүнд Хурлын Нийгмийн бодлого, хүний хөгжлийн хорооноос хийсэн дүгнэлтийг хэлэлцээд сумын хамгаалалтад байх Түүх, соёлын үл хөдлөх дурсгалын жагсаалтыг батлав. 
Жагсаалтаар баталсан түүх, соёлын үл хөдлөх дурсгалуудын бүрэн бүтэн байдлыг хамгаалж, хяналт тавих, тэдгээрийг сэргээн засварлахад шаардагдах хөрөнгийг жил бүрийн төсөвт тусган батлуулж хэрэгжилтийг хангах, сумын хамгаалалтад байх түүх, соёлын үл хөдлөх дурсгалыг Газрын кадастрын мэдээллийн санд бүрэн бүртгэх, сумын хамгаалалтад байх шаардлагатай боловч жагсаалтаар батлагдаагүй түүх, соёлын үл хөдлөх дурсгалуудыг бүртгэн батлуулах ажлыг шуурхай зохион байгуулах, аймгийн нутаг дахь түүх, соёлын үл хөдлөх дурсгалын хамгаалалтыг сайжруулах талаар дараах арга хэмжээ авахыг аймгийн Засаг даргад  даалгав.
6.Газрын тосны хайгуулын Цайдам XXVI талбайд нээлттэй сонгон шалгаруулалт зарлахтай холбогдуулан “Дүгнэлт гаргуулах тухай”  Ашигт малтмал газрын тосны газрын 2022 оны 09 дүгээр сарын 22-ны 1/4716 дугаар албан бичиг, Алтанбулаг, Архуст, Баян, Баянжаргалан, Баяндэлгэр, Баянцагаан, Сэргэлэн, Эрдэнэ, Мөнгөнморьт сумдын иргэдийн Төлөөлөгчдийн Хурлаас ирүүлсэн саналыг хэлэлцээд газрын тосны хайгуулын нээлттэй сонгон шалгаруулалт зарлах Цайдам XXVI талбай нь 9 сумын 398 худаг уст цэг, булгийн эх, нуур цөөрөм, 7 сумын малчдын 317 өвөлжөө хаваржаа, малын бэлчээрийн талбай, 2 сумын газар тариалангийн талбай,  2 сумын орон нутгийн тусгай хамгаалалттай газар, 9 сумын нутаг дахь 198 хайгуулын болон ашиглалтын тусгай зөвшөөрлийн талбайтай бүхэлдээ буюу хэсэгчлэн давхцаж байгаа тул хуралдаанд оролцсон нийт төлөөлөгчдийн 100 хувийн саналаар дэмжих боломжгүй гэж шийдвэрлэв. 
Аймгийн иргэдийн Төлөөлөгчдийн Хурлаас гарсан шийдвэрийг холбогдох байгууллагуудад уламжлахыг аймгийн Засаг даргад даалгалаа.
7. Монгол Улсын засаг захиргаа, нутаг дэвсгэрийн нэгж, түүний удирдлагын тухай хууль шинэчлэн батлагдаж, хэрэгжиж эхэлсэнтэй холбогдуулан аймгийн ИТХ-ын шагналын журмыг шинэчлэн боловсруулах ажлын хэсгийг аймгийн ИТХ-ын даргын 2022 оны 10 дугаар захирамжаар аймгийн ИТХ-ын төлөөлөгч М.Энхбатаар ахлуулсан 5 хүний бүрэлдэхүүнтэй байгуулсан. Тус ажлын хэсэг аймгийн иргэдийн Төлөөлөгчдийн Хурлын шагналын журмыг Монгол Улсын Засаг захиргаа, нутаг дэвсгэрийн нэгж түүний удирдлагын тухай хуульд нийцүүлэн зарим өөрчлөлтийг хийж Хурлын хуралдаанд танилцуулж хэлэлцүүллээ.
Төр, засгийн болон аймгийн ИТХ-аас батлан гаргасан бодлого шийдвэрүүдийг хэрэгжүүлж бодит үр дүнд хүргэх үйлсэд идэвх зүтгэл гарган, Төв аймгийн эдийн засаг, нийгэм, соёлын хөгжилд онцгой үр бүтээлтэй ажиллаж, амжилт гаргасан иргэн, байгууллага, хамт олныг шалгаруулан шагнахаар тусгасан бөгөөд өргөн мэдүүлсэн төсөл, түүнд Хурлын Нутгийн удирдлага, цахим хөгжлийн хорооноос хийсэн дүгнэлтийг хэлэлцээд “Аймгийн Иргэдийн Төлөөлөгчдийн Хурлын шагналын журам”-ыг батлав.
        	 “Аймгийн иргэдийн Төлөөлөгчдийн Хурлын шагналын журам” батлагдсантай холбогдуулж тус журмыг мөрдөж ажиллахыг аймгийн иргэдийн Төлөөлөгчдийн Хурлын Төлөөлөгчид, Ажлын алба, аймгийн  Засаг даргад даалган
аймгийн иргэдийн Төлөөлөгчдийн Хурлын “Хүндэт тэмдэг”, “Хүндэт жуух” хэвлүүлэх холбогдох зардлыг жил жилийн төсөвт тусган, шагналын санд багтаан шийдвэрлэхийг Ажлын албанд үүрэг болголоо.
7. Төрийн болон орон нутгийн өмчийн тухай хууль, аймгийн ИТХ-ын 2017 оны 6 дугаар хуралдааны 03 тогтоолын дагуу Хөрөнгө шийдвэрлэх тухай өргөн мэдүүлсэн төсөл, түүнд Хурлын Төсөв санхүү, эдийн засгийн хөгжлийн хорооноос хийсэн дүгнэлтийг хэлэлцээд акталж устгах барилгыг нэгдүгээр, дуудлагын худалдаагаар худалдах, балансаас балансад шилжүүлэх, актлаж устгах тээврийн хэрэгслийг хоёрдугаар, акталж устгах машин тоног төхөөрөмж, тавилга эд хогшлыг гуравдугаар хавсралтаар  батлан дуудлагын худалдааг холбогдох хууль, журмын дагуу зохион байгуулж, дуудлагын худалдаатай холбоотой гарсан зардлыг эд хөрөнгийн суурь үнэ дээр нэмж дуудах, төлбөрийг аймгийн төсөвт бүрэн төвлөрүүлэх, хөрөнгийн хөдлөлийг зохих хууль тогтоомж, журмын дагуу нягтлан бодох бүртгэл, тайланд тусгах, акталж устгах барилга байгууламж, тээврийн хэрэгсэл, тоног төхөөрөмж, тавилга эд хогшлыг байгууллагын өмч хамгаалах байнгын зөвлөлийн хяналтад зохион байгуулан тогтоолын хэрэгжилтийг шуурхай хангаж ажиллахыг аймгийн Засаг даргад даалгав.
8. Монгол Улсад нутгийн өөрөө удирдах байгууллага үүсч хөгжсөний түүхт 30 жилийн ойг тохиолдуулан аймгийн Засаг даргаас аймгийн иргэдийн Төлөөлөгчдийн Хурлын төлөөлөгчийг сонгох сонгуульд иргэд, олон түмний итгэлийг хүлээн 5 удаа сонгогдож, төрийн албаны анхан шатнаас Улсын Их Хуралд сонгогдох хугацаанд нутгийн өөрөө удирдах байгууллагыг төлөвшүүлэн бэхжүүлэхэд хүчин зүтгэл гарган, аймаг, орон нутгаа удирдаж, эдийн засаг, нийгмийн бүхий л салбарыг хөгжүүлэх зорилтыг оновчтой тодорхойлон, хөгжлийн бодлогын томоохон баримт бичгүүдэд тусган хэрэгжүүлж, үйл ажиллагааны үр дүнгээрээ улсын хэмжээнд “Шилдэг аймаг”-аар шалгарсан амжилт үзүүлж, аймгийнхаа хөгжилд оруулсан хувь нэмрийг нь үнэлэн, Төв аймгийн Баян-Өнжүүл сумын уугуул, Зуунмод сумын харьяат Жигжидийн Батжаргалыг Төв аймгийн “Хүндэт иргэн” цол хүртээхээр уламжилсныг хэлэлцэн шийдвэрлэв.
9.Монголын үндэсний соён гэгээрүүлэгч, шашин соёлын нэрт зүтгэлтэн, үндэсний эрх чөлөөний төлөө тэмцэгч II Богдын нэрэмжит аймгийн иргэдийн Төлөөлөгчдийн Хурлын шагналаар шагнуулах тухай Засаг даргын мэдээллийг хэлэлцээд Монгол Улсад нутгийн өөрөө удирдах байгууллага үүсч хөгжсөний түүхт  30 жилийн ойг тохиолдуулан аймгийн иргэдийн Төлөөлөгчдийн Хурлын дарга, Сэргэлэн сумын Засаг даргаар тус тус ажиллахдаа Төр, сүм хийдийн харилцааны тухай хуулийг орон нутагт хэрэгжүүлэх, хяналт тавих, нийгмийн салбарын бодлогын баримт бичгийг боловсруулах, Төв аймагт буддын шашин, соёлыг хөгжүүлэх, энэрэн нигүүлсэхүйн үзэл санааг түгээн дэлгэрүүлэх үйлсэд оруулсан хувь нэмрийг нь үнэлж, Төв аймгийн Сэргэлэн сумын уугуул Цэдэвийн Мэндсайханыг шагнахаар шийдвэрлэв.
10. Зэвсэгт хүчний 016 дугаар нэгтгэлийн сургалтын төвийн газрын байршил өөрчлөх тухай аймгийн Засаг даргын өргөн мэдүүлсэн тус асуудлыг аймгийн ИТХ-ын 12 дугаар Хуралдаанаар хаалттай хэлэлцлээ.
Аймгийн ИТХ-ын 12 дугаар Хуралдаанаар нийт 10 асуудал хэлэлцэж 9 тогтоол батлав. Тус хуралдаанаас батлагдсан тогтоолыг аймгийн ИТХ-ын Khural.mn сайт, аймгийн ЗДТГ-ын мэдээллийн самбар, Нэгдсэн үйлчилгээний төвийн мэдээллийн самбарт  байршуулан нийтэд мэдээллээ.
Бусад үйл ажиллагааны хүрээнд:
Энэ сард аймгийн ИТХ-ын дарга,  Ажлын албанд хандсан 15 албан бичиг ирснийг бүртгэн аймгийн ИТХ-ын дарга болон нарийн бичгийн даргад танилцуулан хариу өгөх шаардлагатай 7 бичигийн хариуг хугацаанд нь хүргүүлж ажилласан байна. Хариутай албан бичгийн шийдвэрлэлт 100%-тай байна.
Аймгийн ИТХ-ын даргаас аймгийн Засаг дарга, салбарын яамд болон холбогдох албан байгууллагад 31 бичиг гарган хүргүүлж ажилласан бөгөөд энэ сард аймгийн ИТХ-д иргэдээс болон бусад байгууллагаас гаргасан өргөдөл гомдол бүртгэгдээгүй байна.
Нутгийн өөрөө удирдах байгууллагын 30 жилийн ойн хүрээнд МУИС-ын 80 жилийн ойг тохиолдуулан ОУХНУС-тай хамтран 2022 оны 10-р сарын 20-ны өдөр  зохион байгуулсан олон улсын эрдэм шинжилгээний хуралд Төв аймгийн ИТХ хамтран зохион байгуулагчаар оролцож аймгийн ИТХ-ын дарга, аймгийн ИТХ-ын төлөөлөгчид, аймгийн ИТХ-ын нарийн бичгийн дарга, Ажлын албаны бүрэлдэхүүн оролцлоо.
Аймгийн ИТХ-ын Нутгийн удирдлага, цахим хөгжлийн хорооноос Бүрэн, Өндөрширээт, Эрдэнэсант, Эрдэнэ, Баяндэлгэр, Архуст, Баян сумдын ИТХ, БИНХ-д зөвлөн туслах, мэргэжил арга зүйн, зөвлөгөөр өгөх, аймгийн ИТХ-ын Тэргүүлэгчдийн 2020 оны 14 дүгээр “Журам, загвар батлах тухай” тогтоолын хэрэгжилтэд хяналт шалгалт хийх, ᠎E Mongolia цахим системийн хэрэгжилт, үйлчилгээний талаар хяналт хийхээр 2 ажлын хэсэг ажиллаж байна.
Аймгийн ИТХ-ын Хүний эрх, өргөдөл гомдлын хорооноос ИТХурлын даргын баталсан удирдамжийн дагуу аймгийн Цагдаагийн газар, Төрийн үйлчилгээний нэгдсэн төвийн үйл ажиллагаа болон түр хамгаалах байртай танилцаж, хүний эрхийг хангах үндэсний хөтөлбөрийг хэрэгжүүлэх аймгийн төлөвлөгөөний хэрэгжилтийг шалган, үйл ажиллагаатай нь танилцлаа. Тус хорооны гишүүд ажиллах явцдаа түр хамгаалах байр нь батлагдсан төсөв байхгүй бөгөөд хүн байрласан тохиолдолд баталсан төсөвгүй тул Гэр бүл хүүхэд залуучуудын хөгжлийн газрын хүүхэд хамгааллын зардлаас ахуйн болон хоол хүнсний зардалд зарцуулдаг, үйл ажиллагаа явуулах тусгай зөвшөөрөлгүй тул тогтсон хүний нөөц, ажилтан албан хаагч байхгүй талаар холбогдох албаны хүмүүс мэдээллээ. Тус байр нь нэг хүнд ноогдох талбайн хэмжээ стандартад зааснаас 2-3 дахин бага, хамгаалах шаардлагатай иргэдийг 7 хүртэлх хоногт байрлуулж хонуулахаас өөр үйлчилгээ үзүүлдэггүй, хүүхэд, эмэгтэйчүүдийг хүлээн авах байр, өрөөний хүрэлцээ дутмаг зэрэг нөхцөл байдлууд нь MNS 6040:2019 “Хохирогчийг түр хамгаалан байрлуулах үйлчилгээнд тавих нийтлэг шаардлага”-ын стандартыг хангахгүй байгааг холбогдох удирдлагуудад уламжилж, асуудлыг шийдвэрлэх талаар анхаарч ажиллахаа илэрхийлсэн байна.
2022 оны 10 дугаар сарын 14-ний өдрийн 08.30 цагаас төрийн албаны нөөц бүрдүүлэх Ерөнхий шалгалт орон даяар эхэлсэн бөгөөд Төв аймагт зохион байгуулж буй шалгалтын үйл ажиллагаатай Монгол Улсын Төрийн албаны зөвлөлийн дарга Б.Баатарзоригт танилцлаа.
Энэ хүрээнд Төв аймгийн Засаг дарга Д.Мөнхбаатар, Засаг даргын орлогч Г.Сурмаа, аймгийн ЗДТГ-ын дарга, Салбар зөвлөлийн дарга М.Отгонбат болон шалгалтын салбар комиссын гишүүдтэй уулзалт хийж, орон нутагт төрийн алба, хүний нөөцийн чиглэлээр тулгамдаж буй асуудал, төрөөс баримталж буй бодлого чиглэлийн талаар санал солилцож ажиллалаа.
Дэлхийн багш нарын 28, Монголын багш нарын 56 дахь жилийн баярын өдрийг тохиолдуулан Төв аймгийн ЗДТГ, БШУГ-аас боловсролын салбарын шинэчлэлд аймгийн залуу багш нарын манлайлах ур чадварыг нэмэгдүүлэх, үүрэг оролцоог идэвхжүүлэх уриан дор багш нартаа хүндэтгэл үзүүлж, “шинэ зууны боловсрол-залуу үеийнхэн” хүндэтгэлийн арга хэмжээ зохион байгуулагдлаа. Уг арга хэмжээнд УИХ-ын гишүүн Н.Энхболд, УИХ-ын гишүүн Ж.Батжаргал, аймгийн ИТХ-ын дарга Ц.Жамбалсүрэн, Засаг дарга Д.Мөнхбаатар тэргүүтэй аймаг, сумын удирдлагууд, гавьяат багш нар, аймгийн хэмжээнд үйл ажиллагаа явуулж байгаа Ерөнхий боловсролын сургууль, цэцэрлэг, Политехник коллеж, МСҮТ-ийн эрдэмтэн багш нар оролцлоо.
Жил бүрийн 10-р сард “Бүх нийтээр мод тарих үндэсний өдөр” тохиодог бөгөөд энэ өдрийг  аймаг 13 дахь жилдээ зохион байгуулав. Монгол Улсын Ерөнхийлөгчийн санаачилсан “Тэрбум мод” Үндэсний хөдөлгөөнийг аймгийн хэмжээнд өрнүүлж, 2030 он хүртэл 20,0 сая мод тарин “Ногоон Төв аймаг” бий болгох зорилт тавин, иргэдэд мод тарих, ургуулах аргачлал зэргийг олон нийтэд сурталчлан ажиллаж байгаагаас аймгийн хэмжээнд 2022 оны 8 сарын байдлаар 4268 иргэн, 1126 аж ахуйн нэгж байгууллага 27,5 га талбайд 428 мянга 424 ширхэг мод тарьсан байна.
Олон улсын ахмадын баярын өдрийг тохиолдуулан аймгийн ИТХ, аймгийн ЗДТГ-аас байгууллагын ахмадууддаа хүндэтгэл үзүүлэх арга хэмжээг зохион байгууллаа.
Монголын Улсын орчуулгын түүхэнд томоохон байр эзлэх их хөлгөн судар Ганжуур Данжуур нь эртний болон дундад зууны Энэтхэг Төвдийн их бага таван ухаан болох дуун, учир шалтгаан, дотоод, тэжээх, урлах ухаан зэрэг шашны болоод иргэний таван мянга орчим ном зохиолыг багтаасан аугаа их цомирлог бөгөөд Монгол Ганжуурыг дахин хэвлэж, түгээх ёслол 10-р сарын 12-ны өдөр Төв аймгийн Манзушир хутагтын Даш Чойнхорлин хийдэд боллоо.
Ганжуур залах ёслолд аймгийн ИТХ-ын дарга Ц.Жамбалсүрэн, Аймгийн Засаг дарга Д.Мөнхбаатар, Аймгийн ИТХ-ын нарийн бичгийн дарга Ч.Жавзанпагма нар болон төр шашны төлөөлөл, сүсэгтэн олон оролцсон бөгөөд Энэтхэг улсаас хансүр лам Лувсанжалцан, Чойнбол Содба Лхаранба лам, Энэтхэгийн олон улсын Бурханы шашинтнуудын холбооны төлөөлөгч Дебудатта нар лам нарын хамт хүрэлцэн ирж оролцлоо.
Монгол Улсын Сонгуулийн хороо, Нэгдсэн Үндэсний байгууллагын Хөгжлийн хөтөлбөртэй хамтран “Шийдвэр гаргах түвшинд жендэрийн тэгш байдал, эмэгтэйчүүдийн оролцоог дэмжих нь” төслийн хүрээнд хэрэгжүүлж буй “Хариуцлагатай сонгогч” сургалтын хөтөлбөрийг 2022-2024 онд хэрэгжүүлэн ажиллаж байна. 
Энэхүү хөтөлбөрийн хүрээнд Төв аймгийн “Хүмүүн” цогцолбор, IV, V сургуулийн ахлах ангийн сурагчид, политехникийн коллежийн оюутнуудад "Хариуцлагатай сонгогч" байх мэдлэг боловсролыг олгох сургалтыг зохион байгууллаа. Уг сургалтад хамрагдсанаар сонгуулийн ач холбогдол, сонгуулийн эрх болон үндсэн зарчмууд, үйл явц, мөрийн хөтөлбөр гэж юу болох, сонгуулийн сурталчилгааны хууль ёсны арга хэлбэрүүдийг хууль бус арга хэлбэрүүдээс ялгах, сонгуульд оролцогч талуудын үйл ажиллагаа, мэдээлэлд дүн шинжилгээ хийх, хяналт тавьж хамтран ажиллах чадварт суралцах юм. Сургалтын сургагч багшаар аймгийн ИТХ-ын Хууль эрх зүй, хяналт шинжилгээ үнэлгээний хэлтсийн дарга А.Батцэцэг, төсвийн ерөнхий нягтлан бодогч Б.Одончимэг ажиллаж, сургалтыг зохион байгууллаа.
Аймгийн Засаг даргын 2022 оны “Ус хангамжийн эх үүсвэрийн аюулгүй байдалд эрсдлийн үнэлгээ хийх ажлын хэсгийн бүрэлдэхүүн томилох тухай” А/583 дугаар захирамжаар томилогдсон ажлын хэсэгт аймгийн ИТХ-ын Ажлын албаны ХЭЗХШҮ-ний хэлтсийн дарга ажиллалаа. Тус ажлын хэсэг 10 дугаар сарын 17-ны өдөр аймгийн төвийн худаг, ус, ундны усын нөөц сангийн харуул хамгаалалт, нөхцөл байдлыг шалгаж санал, дүгнэлтээ ажлын хэсгийн нарийн бичгийн даргад хүргүүлэн ажилласан байна. Тус ажлын хэсгийн дүгнэлт, саналыг нэгтгэн зөвлөмж боловсруулаад байна.
Аймгийн ИТХ-ын дарга Ц.Жамбалсүрэн Баянцогт сумын Эрүүл мэндийн төвийн барилгын ажлын явцтай танилцлаа. Тус эрүүл мэндийн төвийн барилга улсын төсвийн хөрөнгө оруулалтаар 1,3 тэрбум төгрөгийн төсөвт өртөгтэй зарлагдаж, гүйцэтгэгчээр “Арбулаг” компани шалгаран, ажлын явц 75 хувьтай  байна. Тэрээр гүйцэтгэгч компаний удирдлагуудтай уулзаж, хүйтний улирал эхэлж байгаатай холбоотой эрчимтэй ажиллаж энэ оны 11-р сард багтаан бүрэн дуусгаж хүлээлгэн өгөх талаар санал солилцсон байна.
Мөн Баян сумын төв доторх 2 км авто замын ажлыг сумын орон нутгийн төсвийн хөрөнгө оруулалтаар 455 сая төгрөгийн санхүүжилтаар эхлүүлж байгаа бөгөөд авто замын ажлын далан болон гүүр хоолойн ажлыг 2023 оны 07 дугаар сарын 01-ны өдөр хүлээлгэн өгөхөөр төлөвлөн “Неон гэгээ” ХХК ажлаа эхлүүлсэн байна. Баян сумын сумын төвийн шав тавих ёслолд Төв аймгийн ИТХ-ын дарга Ц.Жамбалсүрэн, аймгийн ИТХ-ын төлөөлөгч, БЗОСК-ийн захирал Ж.Баттөгс, Баян сумын удирдлагууд, төрийн албан хаагчид, иргэдийн төлөөлөл оролцсон байна.
Монгол Улсад нутгийн өөрөө удирдах байгууллагын 30 жилийн ой тохиож байгаатай холбогдуулан сумдын ИТХ-ууд тус ойг тэмдэглэн өнгөрүүлэх ажлыг хийж гүйцэтгэж байна.
 Лүн сумын ИТХ 10-р сарын 14-ний өдөр нутгийн өөрөө удирдах байгууллага үүсэж хөгжсөний 30 жилийн ойг тэмдэглэн өнгөрүүлсэн хүндэтгэлийн арга хэмжээг зохион байгуулсан байна. Энэ ажлын хүрээнд сумын үе үеийн Хурлын дарга нар, ИТХ-ын төлөөлөгчөөр сонгогдон ажиллаж байсан ахмад депутатуудаа хүлээн авч, хүндэтгэл үзүүлсэн байна.
Хүндэтгэлийн арга хэмжээнд Төв аймгийн ИТХ-ын нарийн бичгийн дарга Ч.Жавзанпагма оролцож сум орон нутгийн төлөөллийн байгууллагад олон удаа иргэдийнхээ итгэлийг олон удаа сонгогдож ажилласан сумын ахмад төлөөлөгчид, төрийн албанд ажиллаж байгаа албан хаагчийг аймгийн ИТХ-ын “Хүндэт тэмдэг”, “Хүндэт жуух”-аар шагнаж урамшууллаа. 
Баян сумын ИТХ-ын ажлын алба болон Засаг даргын тамгын газраас 2022 оны 10-р сарын 21-ний өдөр нутгийн өөрөө удирдах байгууллага үүсэж хөгжсөний 30 жилийн ойн хүндэтгэлийн арга хэмжээг зохион байгууллаа. 
Арга хэмжээнд аймгийн ИТХ-ын дарга Ц.Жамбалсүрэн, Аймгийн ИТХ-ын Төлөөлөгч Ж.Баттөгс, Баян сумын ИТХ-ын дарга Л.Батсуурь, Засаг дарга М.Мөнх-Эрдэнэ, үе үеийн ИТХ-ын дарга нар болон Төлөөлөгчид оролцлоо. 
Орон нутгийн 8 дахь удаагийн сонгуулийн үр дүнгээр байгуулагдсан сумын иргэдийн Төлөөлөгчдийн Хурал бүрэн эрхийнхээ хугацаанд төрийн болон төрийн бус байгууллага, аж ахуйн нэгжүүд, иргэдтэйгээ хамтран сум орон нутгийнхаа хөгжлийн төлөө, тулгарч байгаа асуудлыг үе шаттай шийдвэрлэн ажиллаж байгаа бөгөөд хүндэтгэлийн арга хэмжээний үеэр ахмад төлөөлөгчдийг аймгийн ИТХ-ын шагналаар шагналаа.
Аймгийн ИТХ-ын Ажлын алба, ЗДТГ-ын Хууль эрх зүйн хэлтэстэй хамтран Сэргэлэн сумын ИТХ-ын Төлөөлөгчид, төрийн албан хаагчдад авлигын эсрэг хууль, нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуулийн талаар сургалт хийж ажиллалаа.  Сургалтад тус сумын ИТХ-ын төлөөлөгч, төрийн албан хаагч нийт 27 хүн оролцож авлига, ашиг сонирхлын тухай ойлголт, түүнээс урьдчилан сэргийлэх, авлигын гэмт хэргийн талаар мэдээлэл авч, мэдлэгээ нэмэгдүүлсэн байна.
МУ-ын ЗГХЭГ, Швейцарын хөгжлийн агентлагийн “Нутгийн өөрөө удирдах байгууллагын институцын чадавхыг бэхжүүлэх нь” төсөл, Төв аймгийн ИТХ-аас 10-р сарын 31-ний өдөр хамтран зохион байгуулах “Орон нутгийн бодлого төлөвлөлт ба үр дунд суурилсан хяналтын тогтолцоо” бүсчилсэн сургалт хэлэлцүүлгийн бэлтгэл ажлыг аймгийн ИТХ-ын Ажлын алба ханган ажиллаж байна.
Тус сургалт, хэлэлцүүлэгт Төв, Өвөрхангай, Дундговь, Өмнөговь, Сүхбаатар, Дорноговь, Говьсүмбэр, Хэнтий, Дорнод аймгийн ИТХ-ын дарга, ИТХ-ын нарийн бичгийн дарга, ИТХ-ын төлөөлөгчид, Хурлын хороодын дарга нар, Зөвлөлийн гишүүд оролцох юм.
Аймгийн гэмт хэргээс урьдчилан сэргийлэх ажлыг зохицуулах салбар зөвлөлийн ажлын хүрээнд:
Төв аймгийн гэмт хэргээс урьдчилан сэргийлэх ажлыг зохицуулах салбар зөвлөлийн II хуралдаан 2022 оны 10 дугаар сарын 12-ны өдөр хуралдаж аймгийн ГХУСАЗЗ-ийн 2022 төлөвлөгөөний хэрэгжилтийн мэдээлэл цаашид анхаарах асуудал, 2022 онд Төв аймагт бүртгэгдсэн гэмт хэргийн нөхцөл байдлын мэдээ, цаашид анхаарах асуудал, Хариуцсан нутаг дэвсгэрийн хэмжээнд зохион явуулсан “Устгал” нэгдсэн арга хэмжээний тайлан гэсэн 4 асуудлыг хэлэлцэн холбогдох байгууллагад үүрэг чиглэл хүргүүлэхээр шийдвэрлэлээ.
10-р сарын 14-ний өдөр Хууль зүй, дотоод хэргийн яаманд аймаг, нийслэл, дүүргийн гэмт хэргээс урьдчилан сэргийлэх ажлыг зохицуулах салбар зөвлөлийн албан хаагчдыг чадавхжуулах сургалт зохион байгууллаа
Тус сургалтаар гэмт хэрэг, зөрчлөөс урьдчилан сэргийлэх тухай хуулийн хэрэгжилтийг хангах, тодорхой төрлийн гэмт хэргийг бууруулахад салбар дундын хамтын ажиллагааг сайжруулах, салбар зөвлөлийн гэмт хэргээс урьдчилан сэргийлэх ажил хариуцсан албан хаагчдыг чадавхжуулах, эрх зүйн мэдлэг ойлголтыг нэмэгдүүлэх талаар сургалт хийгдэж сургалтад 21 аймаг, нийслэл, дүүргийн гэмт хэргээс урьдчилан сэргийлэх ажлыг зохицуулах салбар зөвлөлийн Ажлын албаны дарга, нарийн бичиг, мэргэжилтнүүд хамрагдсан байна.
Аймгийн ГХУСАЗСЗ, аймгийн ЗДТГ-ын хууль эрх зүйн хэлтсээс аймгийн хэмжээнд нөлөөллийн сургалт зохион байгууллаа.
 Мөн“Архигүй үлгэрлэе” аян хүрээнд “Гэр бүлийн үнэ цэнэ” сургалтыг  “Инээмсэглэж буй гэр бүл” ТББ-тай хамтран зохион байгуулж, Зуунмод сумын Ерөнхий боловсролын сургуулийн ахлах ангийн 46 сурагч хамруулав.
[bookmark: _GoBack]Төв аймгийн Гэмт хэргээс урьдчилан сэргийлэх ажлыг зохицуулах салбар зөвлөл, Гэр бүл хүүхэд залуучуудын хөгжлийн газраас гэмт хэрэг зөрчлийн нийгмийн хор аюулыг олон нийтэд таниулах ажлыг тасралтгүй явуулах, сумдын ГХУСАЗСЗөвлөл, “Хамтарсан баг”-ийн удирдлага зохион байгуулалтыг сайжруулах, салбар дундын зохицуулалтыг хангах, гишүүдийн үүрэг, оролцоог нэмэгдүүлэх, идэвхжүүлэх, хохирогчид үзүүлдэг үйлчилгээний чанар, хүртээмжийг дээшлүүлэх, цаашдын үйл ажиллагаанд арга зүйн дэмжлэг үзүүлэх зорилгоор баруун бүсийн сургалтыг Лүн суманд 2022 оны 10 дугаар сарын 25-ны өдөр зохион байгуулж нийт 64 албан хаагч хамрагдав.
Тус сургалтыг зохион байгуулснаар сумдын Гэмт хэргээс урьдчилан сэргийлэх ажлыг зохицуулах салбар зөвлөл, хамтарсан багийн ажлын уялдаа холбоо сайжирч, хамтарсан багийн гишүүдийг мэргэшүүлэх, сайн туршлагыг түгээн дэлгэрүүлэх хамтын ажиллагааг сайжруулах, хамтарсан багийн ажиллах нөхцлийг сайжруулах, чанар хүртээмжийг дээшлүүлэх ач холбогдолтой юм.
Аймгийн Гэмт хэргээс урьдчилан сэргийлэх ажлыг зохицуулах салбар зөвлөлөөс эцэг эх асран хамгаалагч, жолооч нарт хандан Зам тээврийн ослол гэмтлээс хүүхдүүдээ хамгаалах уриалга гаргаж “Жолооч та хүүхэд хамгаалагч” замын тэмдэглэгээг ачаалал бүхий 4 цэгт байрлуулж, Хүмүүн цогцолбор бага сургуулийн авто зогсоолд хаалт байршуулах зэрэг осол гэмтлээс урьдчилан сэргийлэх ажлыг зохион байгууллаа.
Авлигатай тэмцэх үндэсний хөтөлбөрийн хэрэгжилтийг хангах, нийтийн албан тушаалтныг авлигын эсрэг соён гэгээрүүлэх, чадавхжуулах замаар авлигаас урьдчилан сэргийлэх сургалтыг 2022 оны 10 дугаар сарын 27-ны өдөр Сэргэлэн суманд зохион байгууллаа. 
Сургалтад Сэргэлэн сумын иргэдийн Төлөөлөгчдийн Хурлын төлөөлөгч, Төрийн албан хаагчид хамрагдаж авлигын эсрэг хууль, тогтоомжийн талаарх мэдлэг, чадвараа дээшлүүллээ.

